
“Milli iqtisadiyyat və iqtisadiyyatın əsas sektorları üzrə strateji 
yol xəritələrinin təsdiq edilməsi haqqında” Fərmanın tətbiqi 
ilə əlaqədar Azərbaycan Respublikasının Prezidenti 17 mart, 
2017–ci il tarixində Əmək Münasibətlərinin Tənzimlənməsi və 
Koordinasiyası Komissiyasının yaradılması barədə sərəncam 
imzalamışdır. 

Əmək Münasibətlərinin 
Tənzimlənməsi və Koordinasiyası 

Komissiyası

Azərbaycan Respublikası 
vətəndaşlarının əmək 

hüquqlarının qorunması, işçilərin maddi, 
sosial tələbatlarının ödənilməsi və layiqli 
həyat səviyyələrinin təmin edilməsi ölkədə 
həyata keçirilən sosial-iqtisadi siyasətin 
prioritetlərindəndir. Son illər bu istiqamətdə 
dövlət tərəfindən əmək münasibətləri 
iştirakçılarının hüquq bərabərliyinin təmin 
edilməsi, qanuni mənafelərinin qorunması, 
əmək müqaviləsi üzrə öhdəliklərinin 
icrasına hüquqi təminatın yaradılması 
məqsədilə sistemli və məqsədyönlü 
tədbirlər həyata keçirilmişdir.

Bu istiqamətdə görülmüş tədbirlər öz 
müsbət nəticəsini verməkdədir. Belə 
ki, iqtisadi artımın bazasında əhalinin 
gəlir əldə etmək imkanları daha da 
genişləndirilmiş, makroiqtisadi sabitliyin 
təmin edilməsi, qeyri-neft sektorunun 
inkişafı, bu sahədə əlverişli şəraitin 
yaradılması vasitəsilə tarazlı və bilavasitə 
yoxsulluğun azaldılmasına istiqamətlənmiş 
inkişafın reallaşdırılması, eləcə də müasir 
prinsiplər əsasında fəaliyyət göstərən 
sosial müdafiə mexanizmlərinin ölkənin 
iqtisadi mühitinə inteqrasiyasının prioritet 
kimi müəyyən olunması milli iqtisadiyyatın 
sosial yönümlülüyünü daha da artırmışdır.

Azərbaycan Respublikası Prezidentinin 
2016-cı il 6 dekabr tarixli Fərmanı ilə təsdiq 
edilmiş milli iqtisadiyyat və iqtisadiyyatın 
əsas sektorları üzrə strateji yol xəritələrində 
də Azərbaycan iqtisadiyyatının 
rəqabətqabiliyyətli işçi qüvvəsi ilə təmin 
olunması, əmək bazarında çevik siyasətin 
həyata keçirilməsini təmin edən institutlar 
vasitəsilə sosial dialoqun inkişafı və 
inklüziv məşğulluğun artmasına nail 
olunması, habelə əmək resurslarından 
səmərəli istifadə nəticəsində əmək 
məhsuldarlığı səviyyəsinin yüksəldilməsi 
əsas strateji hədəf və prioritetlər kimi 
müəyyən edilmişdir.

“Milli iqtisadiyyat və iqtisadiyyatın əsas 
sektorları üzrə strateji yol xəritələrinin 
təsdiq edilməsi haqqında” Fərmanının 
tətbiqi ilə əlaqədar Azərbaycan 
Respublikasının Prezidenti 17 mart, 
2017–ci il tarixində Əmək Münasibətlərinin 
Tənzimlənməsi və Koordinasiyası 

Komissiyasının yaradılması barədə 
sərəncam imzalamışdır. 

Əmək Münasibətlərinin Tənzimlənməsi 
və Koordinasiyası Komissiyasının  
fəaliyyətinin aşağıda qeyd edilmiş 
məqsədlərin həyata keçirilməsini təmin 
etməsi nəzərdə tutulmuşdur:

1.ölkədə işçilərin sosial müdafiəsinin 
daha da gücləndirilməsi, işəgötürən–işçi 
münasibətlərinin rəsmiləşdirilməsi;

2.əməyin ödənişinin təşkilinə nəzarət 
mexanizmlərinin təkmilləşdirilməsi;

3.əmək münasibətləri iştirakçılarının 
digər əmək hüquqlarının və təminatlarının 
effektiv müdafiəsinin təmin edilməsi və 
bu sahədə dövlət orqanları arasında 
koordinasiya olunmuş siyasətin həyata 
keçirilməsi.

Sözügedən sərəncama əsasən, Komissiya 
Baş nazirin müavini Əli Əhmədovun 
sədrliyi ilə fəaliyyət göstərəcəkdir. 
Azərbaycan Respublikasının əmək 
və əhalinin sosial müdafiəsi naziri, 
Azərbaycan Respublikası vergilər naziri, 
Azərbaycan Respublikasının  iqtisadiyyat 
naziri, Dövlət Statistika Komitəsinin 
sədri,  Azərbaycan Həmkarlar İttifaqları 
Konfederasiyasının sədri, Azərbaycan 
Respublikası Sahibkarlar (İşəgötürənlər) 
Təşkilatlarının Milli Konfederasiyasının 
prezidenti bu komissiyanın üzvləri təyin 
edilmişlər.

Bununla yanaşı, Komissiyanın cari 
fəaliyyətinin təşkili məqsədilə Komissiyanın 
Katibliyinin yaradılması və Katibliyin 
funksiyasının həyata keçirilməsinin 
Azərbaycan Respublikasının Əmək və 
Əhalinin Sosial Müdafiəsi Nazirliyinə həvalə 
edilməsi sərəncamda qeyd edilmişdir. 
Komissiyaya verilən tapşırıqlar arasında 
ölkədə əmək bazarının mövcud vəziyyətini, 
o cümlədən qanunvericiliyi təhlil edərək, 
əmək münasibətlərinin tənzimlənməsi 
sahəsində qabaqcıl beynəlxalq təcrübəni 
nəzərə almaqla inzibatçılığın, habelə 
bu sahənin təkmilləşdirilməsinə dair 
təkliflərin iki ay müddətində Azərbaycan 
Respublikası prezidentinə təqdim edilməsi 

öz əksini tapmaqdadır. Habelə, əmək 
münasibətlərinin rəsmiləşdirilməsi və 
işçilərin sosial müdafiəsinin gücləndirilməsi 
ilə bağlı həyata keçirilən nəzarət 
tədbirlərinin əlaqələndirilməsini təmin 
etmək yeni yaradılan komissiyaya verilən 
başlıca tapşırıqlar sırasındadır.

Bundan əlavə, Komissiyanın əmək 
bazarının tənzimlənməsi göstəricisi 
üzrə beynəlxalq reytinqlərdə ölkəmizin 
mövqeyinin daha da yaxşılaşdırılması 
ilə bağlı təkliflərini 13 iyul, 2016-cı il 
tarixli Azərbaycan Respublikasında 
biznes mühitinin əlverişliliyinin artırılması 
və beynəlxalq reytinqlərdə ölkəmizin 
mövqeyinin daha da yaxşılaşdırılması ilə 
bağlı əlavə tədbirlər haqqında Azərbaycan 
Respublikası Prezidentinin Sərəncamı 
əsasında yaradılan Komissiyaya 
təqdim etməsi və həmin Komissiya ilə 
əməkdaşlığın həyata keçirilməsini təmin 
etməsi nəzərdə tutulur.

Sözügedən sərəncamın icrası ilə bağlı, 
Azərbaycan Respublikasının Nazirlər 
Kabinetinin normativ hüquqi aktlarının 
bu Sərəncama uyğunlaşdırılmasını üç 
ay müddətində təmin edib Azərbaycan 
Respublikasının Prezidentinə məlumat 
verməsi, bununla yanaşı, Mərkəzi və yerli 
icra hakimiyyəti orqanlarının , səhmlərinin 
(paylarının) nəzarət zərfi dövlətə məxsus 
olan hüquqi şəxslərin və Prezident 
tərəfindən yaradılan publik hüquqi 
şəxslərin bu Sərəncamdan irəli gələn digər 
vəzifələrin icrası ilə bağlı Komissiyanın 
fəaliyyətinə lazımi kömək göstərmələri, 
müraciət əsasında zəruri məlumatların 
və sənədlərin təqdim olunmasını təmin 
etmələri kimi tapşırıqlar qeyd edilmişdir.

